
 oktyabr 1991-ci il tarixli “Azər-

baycan Respublikasının dövlət 

müstəqilliyi haqqında” Konstitu-

siya Aktının qəbulundan sonra Azərbaycan Res-

publikasının müstəqil inkişaf mərhələsinə qədəm 

qoyan sosial sığortanın sisteminin tərkib hissəsi 

kimi sosial sığortanın əsas forması olan məcburi 

dövlət sosial sığortası mühüm əhəmiyyətə malik-

dir. Hazırki məqalə çərçivəsində məhz Azərbay-

can Respublikasının məcburi dövlət sosial sığor-

tasının tətbiqi məsələlərindən bəhs olunacaqdır. 

Qeyd olunmalıdır ki, tarixən müxtəlif dövlət-

lərdə əhalinin böyük əksəriyyətini əhatə edən so-

sial təminat hüququ institutu olması səbəbi ilə so-

sial sığortanın formalaşması hüquqşünaslarla ya-

naşı, iqtisadçı və sosioloqların da araşdırma pred-

meti olmuşdur. Əgər hüquq, iqtisadi ədəbiyyat-

larda sosial təminatın hüququnun yaranmasının 

insan cəmiyyətinin formalaşması ilə eyni zaman-

da baş verməsinə dair fikrlər irəli sürülürsə [22, s. 

16; 21, s.35], onun mühüm institutu kimi sosial 

(icbari) sığortanın əsasən kapitalizmin (bazar iq-

tisadiyyatının) inkişafı ilə əlaqədar yaranan sosial 

risklərin ortaya çıxması və artması səbəbilə for-

malaşdığına dair mövqelər mövcud olduğunu de-

yə bilərik [20, s. 5]. 

Müstəqillik illərində Azərbaycan Respublika-

sında sosial sığorta münasibətlərinin tənzimlən-

məsi ilkin başlanğıcları (prinsipləri) deyə biləcə-

yimiz müddəalar məhz 1995-ci il noyabrın 12-də 

ümumxalq səsverməsində (referendumda) qəbul 

edilmiş (1995-ci il noyabrın 27-dən qüvvəyə 

minmiş) Azərbaycan Respublikası Konstitusiya-

sının 38-ci maddəsinə əsaslanmışdır [1]. Qeyd 

olunan maddəyə əsasən hər kəsin sosial təminat 

hüququnun olması, eləcə də dövlət tərəfindən kö-

nüllü sosial sığortanın və sosial təminatın başqa 

növlərinin inkişafı üçün imkanlar yaratması mü-

əyyən edilmişdir. 

Öz növbəsində, sosial sığorta münasibətlərinin 

bilavasitə tənzimlənməsi sosial sığortanın hüqu-

qi, iqtisadi və təşkilati əsaslarının müəyyən edil-

diyi 18 fevral 1997-ci tarixli “Sosial sığorta haq-

qında” Azərbaycan Respublikası Qanununun 

qüvvəyə minməsi ilə bağlı olmuşdur. Həmin Qa-

nunun 2-ci maddəsinə əsasən sosial sığortanın 

məcburi dövlət sığortası və könüllü (əlavə) sı-

ğorta adlı iki formada həyata keçirilməsi müəy-

yən edilmişdir [2]. 

Məcburi dövlət sosial sığortasının bilavasitə 

tətbiqilə bağlı məsələlərinin təhlilinə keçməzdən 

öncə, qısa olaraq məcburi dövlət sosial sığortası-

nın könüllü sosial sığortadan əsas fərqləndirici 

xüsusiyyətləri kimi məcburi sosial sığortanın sı-

ğorta haqlarının ödənilməsindəki icbariliyi, müt-

ləq sosial həmrəylik və universallıq prinsiplərinə 

əsaslanmaqla sığorta risklərinin və sığortaolunan-

ların geniş dairəsini əhatə etməsi, eləcə də əvvəl-

cədən müəyyən edilən qaydaya əsasən hesablan-

maqla və ya konkret məbləğlərdə müəyyən olun-

maqla “təminat verilən hüquq” şəklində sığorta 

ödənişlərinin aparılması qeyd oluna bilər. Məc-

buri sosial sığortadan fərqli olaraq könüllü sosial 

sığorta mülki-hüquqi prinsiplərə əsaslanan forma 

olaraq çıxış etməklə, sığorta risklərinin dairəsi, 

sığorta subyektlərinin müqavilə şərtlərinin müəy-

yən edilməsindəki müqavilə sərbəstliyi ilə xarak-

terizə olunur. 

Məcburi dövlət sosial sığortası formasının 

araşdırılması zamanı, hesab edirik ki, ilk öncə 

onun hüquqi anlayışı ilə bağlı məsələyə toxunma-

lıdır. Qeyd edək ki, “Sosial sığorta haqqında” AR 

Qanununun qüvvədə olan redaksiyasının 1-ci 

maddəsində sosial sığortaya, onun “bu Qanunla 

nəzərdə tutulmuş hallarda fiziki şəxslərin itirilmiş 

əməkhaqlarının, gəlirlərinin və ya əlavə xərcləri-

nin kompensasiya edilməsinə, habelə itirilməsi-

nin qarşısının alınmasına yönəldilmiş təminat 

forması” olması şəklində ümumi anlayış verilmiş 

olsa da, məcburi dövlət sosial sığortasının həmin 

Qanunda anlayışı nəzərdə tutulmamışdır. Nəticə 

etibarilə isə, bu hal Qanunun 1-ci maddəsində öz 

əksini tapmış sosial sığorta anlayışın özündə sosi-

al sığortanın hər iki formasına münasibətdə tətbiq 

edilməklə ümumi xarakter daşıdığı barədə qənatə 

gəlməyə əsas verir. Başqa sözlə, istər məcburi, is-

tərsə də könüllü (əlavə) sosial sığortanın sığor-

taolunanın itirilmiş əməkhaqları, gəlirlərinin və 

ya əlavə xərclərinin kompensasiya edilməsinə, 

habelə itirilməsinin qarşısının alınmasına yönəl-

dilmiş sosial təminat növü olduğunu söyləmək 

olar. 

Buna baxmayaraq, qeyd olunan sosial sığorta 

formalarının oxşar olmaqla yanaşı, eyni zamanda 

bir-birindən fərqli və spesifik əlamətlərinin əks 

olunduğu hüquqi anlayışların verilməsinin hü-

quqtətbiqetmə təcrübəsi baxımdan səmərəli ola-

cağını düşünürük. 

Müqayisə üçün qeyd edilə bilər ki, əksər MDB 

təşkilatı ölkələrinin qanunvericilik aktlarında ic-

bari sosial sığortanın hüquqi anlayışı müəyyən 

edilmişdir. 

Belə ki, Rusiya Federasiyasının “İcbari sosial 

sığortanın əsasları haqqında” 16 iyul 1999-cu il 

tarixli federal qanunun 1-ci maddəsinə əsasən 

“icbari sosial sığorta – federal qanunvericiliyə 

uyğun olaraq məşğul vətəndaşların maddi və (və 

ya) sosial vəziyyətlərinin, o cümlədən onlardan 

asılı olmayan səbəblərdən mümkün dəyişməsi 

hallarından sığortalanmasın nəzərdə tutan əhali-

nin sosial müdafiəsi üzrə dövlət sisteminin tərkib 

hissəsi” olaraq müəyyən edilir [16]. Həmçinin, 

Qazaxıstan Respublikasının 20 aprel 2023-cü il 

tarixli (01 iyul 2023-cü il tarixindən qüvvəyə mi-

nib) Sosial Məcəlləsinin 1-ci maddəsinin 111-ci 

bəndinə əsasən “icbari sosial sığorta – bu Məcəl-

lə ilə müəyyən olunan sosial risk hadisəsinin baş 

verməsi halında sosial ödəmələrin verilməsi məq-

sədilə hesablanmış sosial sığorta haqlarının ob-

yekti olaraq gəlirin müvafiq hissəsinin kompen-

sasiyası üzrə təşkilati, nəzarət və təminat tədbir-

lərinin məcmusu” [13] olaraq müəyyən edilir. 

Eks-üzv (iştirakçı) dövlətlər olaraq Gürcüstan 

Respublikasının qüvvədə olmuş “Sosial sığorta 

haqqında” Qanunun 4-cü maddəsinin “a” bəndinə 

görə “icbari sosial sığorta – dövlət tərəfindən bu 

Qanunla müəyyən olunan sığorta hadisələrinin 

baş verməsi halında sığortaolunanların sığorta 

ödənişləri təmin edilməsinə yönələn dövlət tərə-

findən həyata keçirilən hüquqi, iqtisadi və təşki-

lati tədbirlər sistemi”[14] olaraq və öz növbəsin-

də, Ukrayna Respublikası Ali Sovetinin 14 yan-

var 1998-ci il tarixli qərarı ilə qəbul edilən “Sosi-

al sığorta üzrə Ukrayna qanunvericiliyinin Əsas-

ları”nın 1-ci maddəsində “ümumicbari dövlət so-

sial sığortası – xəstəlik, əmək qabiliyyətinin tam, 

qismən və ya müvəqqəti itirilməsi, ailə başçısının 

itirilməsi, şəxsin özündən asılı olmayan səbəblər-

dən işsiz qalması, yaşlılıq və qanunvericiliklə 

müəyyən olunan digər hallarda mülkiyyətçi və ya 

səlahiyyətli orqanlar (işəgötürən), vətəndaşlar tə-

rəfindən ödənilən sosial sığorta haqları, eləcə də 

büdcə və digər qanunla müəyyənləşdirilən mən-

bələr hesabına formalaşan maliyyə fondları vasi-

təsilə vətəndaşların maddi təminatı da daxil ol-

maqla sosial müdafəsinin təmin olunmasına yö-

nələn hüquq, vəzifə və təminatlar sistemi”[15] 

olaraq müəyyən edilmişdir. 

Odur ki, “Sosial sığorta haqqında” AR Qanu-

nuna məcburi dövlət sosial sığortasına aşağıdakı 

məzmunda hüquqi anlayışın verilməsi mümkün-

dür: “Məcburi dövlət sosial sığortası - bu Qa-

nunla müəyyən olunmuş sosial sığorta prinsip-

lərinə uyğun olaraq sığortaolunanların sığorta 

stajına əsaslanan və bu Qanunla müəyyən olu-

nan sığorta hadisələrinin baş verməsi halında 

sığortaolunların itirilmiş əməkhaqqı və gəlirlə-

rinin, habelə əlavə xərclərinin kompensasiya 

edilməsi və (və ya) onların itirilməsinin (çəkil-

məsinin) qarşısının alınması məqsədilə sosial 

sığorta ödənişlərinin aparılmasına yönələn 

dövlətin təminat verdiyi hüquqi, iqtisadi və 

təşkilati tədbirlər sisteminə malik sosial sığor-

ta formasıdır.” 

Təklif edilən anlayışda öz əksini tapan məcbu-

ri dövlət sosial sığortası ilə bağlı müəyyən etdiyi-

miz xarakterik əlamətlərin ayrı-ayrılıqda nəzər-

dən keçirilməsi və digər ölkələrin qanunvericilik-

ləri ilə müqayisəli araşdırılması elmi işin məq-

sədləri baxımından məqsədəuyğun olardı. 

İlkin olaraq, sosial sığortanın prinsiplərinin 

nəzərdən keçirməsi mühümdür. Belə ki, “Sosial 

sığorta haqqında” AR Qanunun 3-cü maddəsində 

sosial sığortanın prinsipləri müəyyən edilmişdir. 

Qeyd olunan prinsiplərin sosial sığortanın hər 

iki formasına münasibətdə ümumi müddəalar 

olaraq müəyyən edilməsinə baxmayaraq, tarixi və 

sosial-hüquqi baxımdan əsasən məcburi dövlət 

sosial sığortasının formalaşması prosesi ilə əlaqə-

dar ortaya çıxan başlanğıclar olması ilə səciyyə-

lənir. Belə ki, sosial sığortanın “ümumiliyi (və ya 

universallığı)”, onun eyni və bərabər şərtlər al-

tında geniş dairədən olan əhali kateqoriyasını 

əhatə etməsində, “müntəzəmliyi”, sığortaolunan-

ların mənafelərinin qorunması və icbari sığorta-

nın əsas məqsədi olan sığorta hadisələrinin baş 

verməsi zamanı sığortaolunanların davamlı 

(müntəzəm) olaraq maddi və (və ya) qeyri-maddi 

qaydada təminatlar verilməsinə dövlətin zəmanət 

durmasında, sosial sığortanın “icbariliyi” isə sı-

ğortaedən və sığortaolunanların sosial sığortanın 

vəsaitlərinin formalaşdırılmasında əsas mənbə ro-

lunu oynayan gəlirlərinin müəyyən hissəsi həc-

mində sığorta haqqı ödənəmələri öhdəliyində, so-

sial sığorta subyektlərinin “hüquq bərbarəliyi” 

isə sosial sığorta ilə əhatə edilən şəxslərin hər 

hansı ayrı-seçkiliyə məruz qalmadan sosial sığor-

ta sistemində iştirakı, müxtəlif sığorta ödəmələri-

nə hüquqların yaranması və onların realizəsi im-

kanının təminində ifadə olunur. 

Yuxarıda qeyd edilən və ümumsahəvi əhəmiy-

yət kəsb edən sosial sığorta prinsiplərindən fərqli 

olaraq, “sosial sığortanın işçilərə əmək qabiliy-

yətinin itirildiyi hər bir halda təminat verməsi” 

və “məcburi dövlət sosial sığortasının idarə edil-

məsində ictimai təşkilatların iştirakının təmin 

olunması” prinsipləri spesifik xarakter daşımaqla 

sığortaolunanların əmək qabiliyyətinin tam və ya 

qismən itirilməsi ilə bağlı sığorta hadisələrində 

maddi və ya qeyri-maddi formada təminatın ol-

masını, habelə sığortaedən və sığortaolunanların 

öz hüquqlarının effektiv realizəsi və müdafiəsinin 

təminatı baxımından təşkilatlanmaq və ictimai 

təşkilatlarda birləşmək imkanını müəyyən edir. 

Məcburi dövlət sosial sığortası üçün digər mü-

hüm əlamət olaraq sığortaolunanların xeyrinə so-

sial sığorta haqlarının ödənilməsinə əsaslanan və 

sığorta ödəmələrinin verilməsi üçün əsas hüquqi 

faktlardan biri kimi çıxış edən “sosial sığorta sta-

jı” xüsusilə qeyd olunmalıdır. Belə ki, 16 noyabr 

2001-ci il № 216-IIQD nömrəli AR Qanunu ilə 

"Sosial sığorta haqqında" AR Qanunun 8-ci mad-

dəsinə “sosial sığorta stajı” anlayışının daxil edil-

mişdir. Məcburi dövlət sosial sığortasının möv-

cud sistemi çərçivəsində olduqca mühüm müəy-

yənedici əlamət (şərt) rolunu oynayan sosial sı-

ğorta stajı sığortaolunanın Qanunun 6-cı maddəsi 

üzrə müəyyən olunan sığorta ödəmələrinə hüqu-

qunun yaranması, o cümlədən pensiya ödənişləri-

nin təyinatı baxımından mühüm rol oynamaqda-

dır. 

Müvafiq dəyişikliyə əsasən sosial sığorta stajı 

sığortaolunanın xeyrinə məcburi dövlət sosial sı-

ğorta haqqı ödənilən əmək fəaliyyəti dövrlərinin 

ümumi müddəti olaraq müəyyən edilmiş olsa da, 

hesab edirik ki, sığorta stajına verilən anlayışın 

düzəlişə ehtiyacı vardır. Belə ki, “Sosial sığorta 

haqqında” AR Qanuna əsasən ölkədə məcburi 

dövlət sosial sığortası ilə əhatə olunan şəxslərin 

dairəsinə əmək münasibətlərinin iştirakçısı olma-

yan, lakin sosial sığorta haqqı ödəyən digər növ 

sığortaolunanlar da daxildir. Bu baxımdan, sosial 

sığorta stajı anlayışında yer alan “əmək fəaliyyəti 

dövrlərinin ümumi müddəti” ifadəsinin “sığor-

taolunanın xeyrinə məcburi dövlət sosial sığorta 

haqlarının ödənildiyi, habelə müvafiq qanunveri-

ciliklə sığorta stajına daxil edilən digər dövrlərin 

məcmusu” olaraq dəyişdirilməsinin hüquqi mü-

əyyənlik və qanunvericilik sisteminə daxil olan 

digər normativ hüquqi aktlarla uyğunluğun təmi-

ni baxımından vacibdir. Bu baxımdan, “Əmək 

pensiyaları haqqında” AR Qanununun 1.0.2-ci 

maddəsində də öz əksini tapan sosial sığorta sta-

jına verilən aşağıdakı anlayışın hüquqi baxımdan 

daha dəqiq olduğu qənaətindəyik: “əmək pensi-

yası hüququnun müəyyən edilməsi zamanı nəzərə 

alınan iş və ya digər fəaliyyət dövrlərinin (müva-

fiq icra hakimiyyəti orqanına məcburi dövlət so-

sial sığorta haqları ödəmək şərtilə) və eləcə də 

müvafiq qanunvericiliklə sığorta stajına daxil 

edilən digər dövrlərin məcmusu” [4] olaraq mü-

əyyən edilmişdir. 

Beləliklə, mövcud qanunvericiliyimiz baxı-

mından sosial sığorta stajının əmək münasibəti 

iştiriakçısı olan işçi ilə yanaşı digər kateqoriya-

lardan olan sığortaolunanları da əhatə edən və sı-

ğorta haqqı ödənilən, eləcə də ödənilməyən mü-

əyyən ictimai-faydalı fəaliyyət dövrlərinin [19. s. 

200] ehtiva edildiyi bir hüquqi anlayış olaraq çı-

xış etməsi mühümdür. 

Bu xüsusda qeyd olunmalıdır ki, “Sosial sığor-

ta haqqında” AR Qanuna edilən dəyişikliyə dair 

7 mart 2023-cü il tarixli № 835-VIQD AR Qanu-

nuna əsasən “sosial sığorta stajı” anlayışı Qanu-

nun yenilənmiş 1-ci maddəsinin 1.1.9-cü bəndi 

olaraq müəyyən edilsə də, yuxarıda təklif olunan 

dəyişikliklər təəssüf ki, hələ də nəzərə alınma-

mışdır. 

Sosial sığorta stajı ilə bağlı önəmli olan bir 

məsələ olaraq AR Əmək Məcəlləsinin 87.6-cı 

maddəsinə əsasən xarici ölkədə işləmiş Azərbay-

can Respublikası vətəndaşının əmək kitabçasında 

onun xarici ölkədəki əmək fəaliyyəti ilə bağlı 

qeydlərin xarici işəgötürənlə bağladığı əmək mü-

qaviləsi və məcburi dövlət sığortasının həyata ke-

çirildiyini təsdiq edən sənəd əsasında müvafiq ic-

ra hakimiyyəti orqanı tərəfindən aparılır və təsdiq 

edilməsi müəyyən olunmuşdur. Bu isə, nəinki öl-

kə daxilində, həm də ölkə xaricində yaşayan və 

qazanca malik vətəndaşların Azərbaycan Respub-

likasının məcburi dövlət sosial sığorta sistemində 

iştirakının, başqa sözlə, əmək pensiyası və digər 

sosial sığorta ödənişlərinə hüquqlarının realizəsi 

üçün hüquqi fakt olan sosial sığorta stajının for-

malaşmasının təminin hüquqi əsası rolunu oyna-

maqdadır. Buna müvafiq olaraq, “Sosial sığorta 

haqqında” AR Qanunun 14-cü maddəsinin 01 

yanvar 2019-cü ilədək olan redaksiyasında xarici 

ölkələrdə haqqı ödənilən əmək fəaliyyəti ilə və 

ya fərdi sahibkarlıq fəaliyyəti ilə məşğul olan və 

həmin ölkələrdə məcburi dövlət sosial sığorta 

haqqı ödəməyən Azərbaycan Respublikasının və-

təndaşlarının ölkə üzrə müəyyən edilmiş mini-

mum aylıq əmək haqqının 80 faizi həddində sosi-

al sığorta haqqı ödənilməsi mümkünlüyü nəzərdə 

tutulurdu. Odur ki, xarici ölkədə yaşayan və işlə-

yən vətəndaşların sığorta haqlarını ödəməsi və 

nəticə etibarilə xarici ölkədəki əmək fəaliyyəti 

dövlərinin həm əmək kitabçalarında qeydi, həm 

də sosial sığorta stajlarının formalaşması baxı-

mından mövcud hüquqi imkanın təcrübi olaraq 

işlək mexanizminin çevrilməsi vacib oluduğu 

halda, qeyd olunan hüquqi imkanın “Sosial sığor-

ta haqqında” AR Qanundan çıxarılması səbəbin-

dən faktiki olaraq AR Əmək Məcəlləsinin 87.6-cı 

maddəsi qeyri-işlək və əhəmiyyətsiz bir müddəa-

ya çevrilmişdir. 

Odur ki, sığorta stajının hüquqi anlayışı və xa-

rici ölkədəki əmək fəaliyyətinin (sığorta haqları-

nın ödənilməsi imkanın) “Sosial sığorta haqqın-

da” AR Qanuna dair növbəti dəyişiklik layihələri 

çərçivəsində nəzərə alınmasının və təcrübi tətbi-

qinə şərait yaradılmasının önəmli olduğunu qeyd 

etmək istərdik. 

Məcburi dövlət sosial sığortasının tətbiqinin di-

gər mühüm və əsas əlaməti (təminat şərti) sığorta 

hadisələrinin (risklərinin) dairəsi ilə bağlıdır. “Sosi-

al sığorta haqqında” AR Qanunun 4-cü maddəsinə 

əsasən sosial sığorta hadisələrinə aşağıdakılar daxil-

dir: pensiya yaşına çatmaq, əlilliyin müəyyən edil-

məsi, ailə başçısını itirmək, əmək qabiliyyətinin 

müvəqqəti itirilməsi (qanunvericiliklə müəyyən 

olunmuş dövr üçün), hamiləlik və doğum, uşağın 

anadan olması, uşağa qulluq, ölüm, sanatoriya-

kurort müalicəsi zərurəti. 
Beynəlxalq Əmək Təşkilatının 1952-ci il ta-

rixli “Sosial Təminatın Minimum Standardları” 

haqqında 102 saylı Konvensiyası, eləcə də Avro-

pa Şurasının 1964-cü il tarixli “Avropa Sosial 

Təminat Məcəlləsi” sosial sığorta ödəmələrinin 

aparılması əsası kimi yaşlılıq, əlillik, xəstəlik, 

analıq, işsizlik, əmək xəsarəti, ailə başçısını itir-

mək, tibbi yardım və ailə yardımı olmaqla doq-

quz əsas üzrə sosial sığorta hadisələrini müəyyən 

etməkdədir. Qeyd olunmalıdır ki, BƏT-in 102 

saylı Konvensiyası və Avropa Sosial Təminat 

Məcəlləsinin Azərbaycan Respublikası tərəfindən 

qəbul edilməmişdir. 

Bununla belə, Azərbaycan Respublikasının 

müxtəlif illərdə qoşulduğu “İqtisadi, sosial və 

mədəni hüquqlar haqqında” 1966-cı il Paktın 9-

cü maddəsi, 1996-cı il 3 may tarixli “Dəyişdiril-

miş Avropa Sosial Xartiyası” nın 12-14-cü mad-

dələrində təsbit edilmiş üstün beynəlxalq təcrübə-

ni əks etdirən vahid normalar ölkənin sosial təmi-

natı (o cümələdən sosial sığorta) qanunvericiliyin 

formalaşdırılmasına öz müsbət təsirini göstərmiş, 

“Dəyişdirilmiş Avropa Sosial Xartiyası”nın 12-ci 

maddəsi ilə Azərbaycan Respublikası iştirakçı 

dövlət olaraq öz müstəqil sosial təminat sistemi-

nin yaradılması, onun qənaətbəxş səviyyədə sax-

lanılması, habelə təminat sisteminin tədricən yük-

sək səviyyəyə qaldırılması öhdəliyini öz üzərində 

götürmüşdür[12]. Odur ki, hesab edirik ki, sosial 

təminat hüquq sahəsində olduqca mühüm əhə-

miyyətə malik olan BƏT-in 102 saylı Konvensi-

yasının və (və ya) 1964-cü il tarixli Avropa Sosi-

al Təminat Məcəlləsinin Azərbaycan Respublika-

sı tərəfindən qəbul edilməsi, ümumilikdə, ölkənin 

mövcud sosial təminat sisteminin daha da təkmil-

ləşdirilməsi səbəb olmaqla, sosial sığorta hadisə-

lərinin dairəsinin genişləndirilməsi və təminatı 

şərtlərinin asanlaşdırılmasına yönələn islahatlarla 

insanların layiqli həyat səviyyəsinə olan hüququ-

nun effektiv olaraq həyata keçirilməsinə dəstək 

olacaqdır. 

Bununla belə, həmçinin göstərilməlidir ki, 

BƏT-in 102 saylı Konvensiya, eləcə də Avropa 

Sosial Təminat Məcəlləsi ilə təsbit olunan və mü-

əyyən şərtlər daxilində sosial təminatı nəzərdə tu-

tulan sosial sığorta hadisələri əsasən (ailə yardımı 

qismən olmaqla) müxtəlif qanunvericilik aktları 

səviyyəsində, məsələn, pensiya yaşına çatmaq, 

əlillik və ailə başçısını itirmə kimi sığorta hadisə-

ləri “Sosial sığorta haqqında”, “Əmək pensiyaları 

haqqında” və “Sosial müavinətlər haqqında” AR 

Qanunları ilə əhatə edilməkdədir. Eyni zamanda, 

əmək qabiliyyətinin müvəqqəti itirilməsi, hamilə-

lik və doğum, uşağın anadan olması, uşağa qul-

luq, ölüm və sanatoriya-kurort müalicəsi müali-

cəsi üzrə sığorta riskləri üzrə təminat şərtləri və 

ödənişlərin xüsusiyyətləri bu sahədə əsas norma-

tiv akt olan AR Nazirlər Kabinetinin 1998-ci il 

15 sentyabr tarixli 189 №-li qərarı ilə təsdiq edi-

lən “Məcburi dövlət sosial sığortası üzrə ödəmə-

lərin və əmək qabiliyyətini müvəqqəti itirmiş iş-

çilərə sığortaedənin vəsaiti hesabına ödənilən 

müavinətin hesablanması və ödənilməsi haqqında 

Əsasnamə” ilə tənzimlənir. Digər iki sosial sığor-

ta hadisəsi olan işsizlik və tibbi yardım üzrə sı-

ğorta isə, müvafiq olaraq, “İşsizlikdən sığorta 

haqqında” 30 iyun 2017-ci il tarixli AR Qanunu 

və “Tibbi sığorta haqqında” 28 oktyabr 1999-cu 

il tarixli AR Qanunları ilə tənzimlənməkdədir. 

Göründüyü kimi, “Sosial sığorta haqqında” 

AR Qanunu ilə müəyyən olunan sosial sığorta 

hadisələri müxtəlif qanunvericilik aktları ilə tən-

zimlənmiş olsa da, aşağıda barəsində müqayisəli 

təhlilin aparıldığı bir sıra sığorta hadisələri (risk-

ləri) üzrə yerli qanunvericiliyin çatışmazlıqlarına 

toxunulması və sığortaolunanların maraq və mə-

nafelərinin üstün səviyyədə təmin olunmasına 

yönələn dəyişikliklərin təklif edilməsinin önəmli 

olduğu düşüncəsindəyik. 

Barəsində bəhs etmək istədiyimiz ilk məsələ 

pensiya yaşına çatma, əlillik və ailə başçısını itir-

mə kimi sığorta hadisələrinin baş verməsi halla-

rında təyin edilən əmək pensiyalarının (müvafiq 

olaraq, sığortaolunanın fərdi hesabının) yığım 

hissəsi və onun tənzimlənməsi ilə əlaqədardır. 

Belə ki, “Əmək pensiyaları haqqında” AR Qa-

nununun qüvvəyə mindiyi 01 yanvar 2006-cı il 

tarixindən “Əmək pensiyaları haqqında” Azər-

baycan Respublikasının Qanununda dəyişikliklər 

edilməsi barədə” 10 mart 2017-ci il tarixli AR 

Qanununun (01 iyul 2017-ci ildən qüvvəyə mi-

nən) qəbuluna qədər olan müddət ərzində Qanu-

nun 1.0.5-ci və 1.0.6-cı maddələri ilə sığortaolu-

nanların fərdi hesabının sığorta və yığım hissələ-

rinin, sığortaolunanlar üzrə müəyyən edilmiş nis-

bətlərdə ödənilmiş və əmək pensiyasının müvafiq 

olaraq sığorta və yığım hissəsinin hesablanması 

üçün nəzərə alınan “məcburi dövlət sosial sığorta 

haqlarından” (yığım hissəsinə münasibətdə isə 

həmçinin, belə vəsaitlərin dövriyyəsindən əldə 

edilən gəlirlərdən) ibarət olması öz əksini tap-

maqda idi. Öz növbəsində, Qanunun 1.0.8-ci 

maddəsinə əsasən əmək pensiyasının baza hissəsi 

əmək pensiyasının birinci pilləsi olaraq təsbit 

olunmaqla əmək pensiyaçılarının sosial müdafiə-

sinin dövlət təminatı olaraq müəyyən edilirdi. 

Beləliklə, qeyd olunan maddələrin mahiyyətinə 

uyğun olaraq əmək pensiyasının baza hissəsi 

dövlət tərəfindən təminat verilən və icbari döblət 

sosial sığorta haqları ilə bağlı olmayan müəyyən-

ləşdirilmiş məbləğ olduğu halda, əmək pensiyası-

nın sığorta və yığım hissələrinin hesablanması 

məqsədilə formalaşdırılmalı olan pensiya kapital-

larının isə məcburi dövlət sosial sığorta haqları 

hesabına təmin edilməli olması müəyyən edilirdi. 

“Əmək pensiyaları haqqında” AR Qanuna də-

yişkliklər barədə 10 mart 2017-ci il tarixli AR 

Qanunun qüvvəyə minməsi ilə “Əmək pensiyala-

rı haqqında” Qanunun yenilənmiş 1.0.8-ci və 

1.0.9-cu maddələrinə müvafiq olaraq, “fərdi he-

sabın sığorta hissəsi - əmək pensiyasının sığorta 

hissəsinin hesablanması üçün nəzərə alınan, sı-

ğortaolunanlar üzrə ödənilmiş məcburi dövlət so-

sial sığorta haqlarının 90 faizinin və xüsusi hesab-

dakı vəsaitin qeydə alındığı subhesab” və “fərdi 

hesabın yığım hissəsi - sığortaolunanlər üzrə ödə-

nilmiş və əmək pensiyasının yığım hissəsinin hesab-

lanması üçün nəzərə alınan könüllü sosial sığorta 

haqlarının, eləcə də bu vəsaitlərin dövriyyəsindən 

əldə edilən gəlirlərin toplandığı subhesab” [4, 5] 

olaraq müəyyən edilmişdir. 

Beləliklə, qeyd olunan dəyişikliyə qədər olan 

müddət ərzində məcburi dövlət sosial sığorta 

haqları və onların dövriyyəsindən əldə olunmalı 

olan gəlirlər hesabına formalaşdırılması nəzərdə 

tutulan fərdi hesabın yığım hissəsinin, artıq 01 

iyul 2017-ci il tarixindən könüllü sosial sığorta 

haqları və onların dövriyyəsindən əldə ediləcək 

gəlirlər hesabına formalaşdırılacağı, məcburi 

dövlət sosial sığorta haqlarının isə yalnız fərdi 

hesabın sığorta hissəsi üzrə pensiya kapitalının 

toplanmasına yönəldilməsi müəyyən edildi. La-

kin, “Əmək pensiyaları haqqında” AR Qanunun 

qüvvəyə mindiyi 01 yanvar 2006-cı il tarixindən 

dəyişikliyin edildiyi 01 iyul 2017-ci il tarixədək 

olan müddət ərzində bilavasitə bu sahədə səlahiy-

yətli müvafiq icra hakimiyyəti orqanının (AR 

ƏƏSMN-nin Dövlət Sosial Müdafiə Fondu) nə-

zarəti və idarəçiliyi altında olmaqla sığortaolu-

nanların xeyrinə, onların fərdi hesablarının yığım 

hissəsində toplanmalı və dövriyyəyə buraxılmaq-

la gəlir əldə edilməli olan məcburi dövlət sosial 

sığorta haqlarının fərdi hesabın yığım hissəsinə 

ümumiyyətlə ayrılıb-ayrılmaması və əgər ayrıl-

mışdırsa, bunun hansı nisbətdə aparılması və ay-

rılan vəsaitin hüquqi müqəddaratı barədə hər han-

sı inzibati və ya qanunvericilik tənzimlənməsi, 

başqa sözlə, həmin vəsaitlərdən sığortaolunanla-

rın hansı qaydada və ya formada yararlana bilə-

cəyi məsələsi müəyyən olunmamışdır. Halbuki, 

yuxarıda da qeyd olunduğu üzrə Qanunun 01 iyul 

2017-ci il tarixli dəyişikliyə qədər olan redaksi-

yasında fərdi hesabın sığorta və yığım hissəslə-

rinin ödənilən məcburi dövlət sosial sığorta haq-

ları hesabına formalaşdırılmalı olduğu müəyyən 

edilirdi. 

Digər tərəfdən, fərdi hesabın yığım hissəsi ilə 

bağlı az əhəmiyyətli olmayan bir məsələ olaraq 

qeyd etmək istərdik ki, “Əmək pensiyaları haqqın-

da” AR Qanununun 10 mart 2017-ci il tarixli dəyi-

şiklikdən sonrakı redaksiyasında “fərdi hesabın yı-

ğım hissəsi”nə verilən anlayışın “pensiya kapitalı” 

anlayışı, eləcə də Qanunun 10-cü maddəsi ilə mü-

əyyən olunan yaşa görə əmək pensiyasının sığorta 

və yığım hissəslərinin hesablanması qaydası ilə na-

tamamlıq təşkil etdiyi qənaətindəyik. 

Belə ki, “Əmək pensiyaları haqqında” AR Qa-

nununun 1.0.10-cu maddəsinə əsasən “pensiya 

kapitalı müvafiq olaraq fərdi hesabın sığorta his-

səsində qeydə alınan və fərdi hesabın yığım his-

səsində toplanan vəsaitlərin məbləği” olaraq mü-

əyyən edilmiş və Qanunun 10-cü maddəsinə əsa-

sən yaşa görə əmək pensiyasının həm sığorta, 

həm də yığım hissələrinin hesablanmasında isti-

fadə edilən əsas elementlərdən biri olaraq çıxış 

etməkdədir. Nəzərə alaraq ki, qeyd olunan pensi-

ya kapitalı anlayışı toplanan vəsaitin “fərdi hesa-

bın sığorta hissəsində qeydə alınması” tələbini 

müəyyən edir və fərdi hesabın sığorta hissəsində 

yalnız məcburi dövlət sosial sığorta haqları və 

xüsusi hesaba ödənilən vəsaitlər qeydə alınmalı-

dır, o zaman fərdi hesabın yığım hissəsini forma-

laşdırmalı olan könüllü sosial sığorta haqları və 

onların dövriyyəsindən əldə edilməli gəlirlər he-

sabına formalaşacaq pensiya kapitalı ilə bağlı 

məsələ qeyri-müəyyən qalmaqdadır. Başqa sözlə, 

əgər “Əmək pensiyaları haqqında” AR Qanunu-

nun 10-cü maddəsinə əsasən yaşa görə əmək pen-

siyasının sığorta hissəsinin hesablanmasında isti-

fadə olunan “pensiya kapitalı” anlayışı özündə 

fərdi hesabın sığorta hissəsində qeydə alınıb yı-

ğım hissəsində toplanan məcburi dövlət sosial sı-

ğorta haqları və xüsusi hesaba ödənilən vəsaitləri 

ifadə edirsə, o zaman pensiyanın yığım hissəsinin 

hesablanması zamanı istifadə olunan “pensiya 

kapitalı” anlayışının özündə nəyi ifadə etdiyi, 

əgər könüllü sosial sığorta haqları və onların döv-

riyyəsindən əldə ediləcək gəlirlər nəzərdə tutulur-

sa, onların harada və necə qeydə alınması (top-

lanması) sualı ortaya çıxır. Bu isə, “Əmək pensi-

yaları haqqında” AR Qanununun 1.0.10-cu mad-

dəsi üzrə pensiya kapitalı anlayışına düzəliş edil-

məsinin vəfərdi hesabın yığım və sığorta hissələri 

üzrə ayrı-ayrılıqda kapitalın formalaşdırılmasının 

vacibliyini göstərməkdədir. 

Odur ki, fikrimizcə, pensiya kapitalına aşağı-

dakı qaydada hüquqi anlayışın verilməsi daha 

düzgün olardı: “pensiya kapitalı - bu Qanunun 

1.0.8-ci və 1.0.9-cü maddələrinə müvafiq olaraq 

fərdi hesabın sığorta və yığım hissələrində ayrı-

ayrılıqda qeydə alınan və əmək pensiyasının mü-

vafiq olaraq sığorta və yığım hissələrinin hesab-

lanmasında istifadə olunan vəsaitlərin məbləği-

dir.” Öz növbəsində, təklif edilən dəyişikliklə 

əlaqədar, fərdi hesabın və əmək pensiyasının sı-

ğorta və yığım hissələri ilə bağlı anlayışlara da 

müvafiq düzəlişlərin edilməsi tələb olunacaqdır. 

Həmçinin, vurğulanmalıdır ki, “Əmək pensi-

yaları haqqında” AR Qanunun mövcud redaksi-

yası fərdi hesabın hüquqi tənzimlənməsi baxı-

mından yetərli olmamaqla, fərdi hesabın yığım 

hissəsinə könüllü sığorta haqlarının toplanması, 

onların dövriyyəyə buraxılması və onlardan isti-

fadə qaydaları ilə bağlı əlavə və ətraflı qanunve-

ricilik tənzimlənməsi tələb etməkdədir. Belə bir 

tənzimləmənin hal-hazırda mövcud olmaması 

hüquqi və faktiki olaraq sığortaolunanın əmək 

pensiyasının yığım hissəsini formalaşdırmaq hü-

ququndan məhrum etməklə, mövcud yığım me-

xanizminin qeyri-effektiv qalmasına səbəb ol-

maqdadır. 

Digər tərəfdən, fərdi hesabın yığım hissəsin-

də toplanan vəsaitlər barəsində sığortalının sə-

rəncam vermək imkanlarının da olduqca məh-

dud olması qeyd olunmalıdır. Belə ki, “Əmək 

pensiyaları haqqında” AR Qanunun ailə başçısını 

itirməyə görə əmək pensiyasını tənzimləyən 

18.5-ci və 18.6-cı maddələrinə əsasən “vəfat et-

miş sığortaolunanın və əmək pensiyasının yığım 

hissəsi təyin olunmamış əmək pensiyaçısının fər-

di hesabının yığım hissəsində olan vəsaitlər qa-

nunvericiliyə uyğun qaydada onun varisləri ara-

sında bərabər bölünür. Sığortaolunanın və ya 

əmək pensiyasının yığım hissəsi təyin olunmamış 

əmək pensiyaçısının varisləri olmadıqda, onun 

fərdi hesabının yığım hissəsində olan vəsaitlər 

və əmək pensiyasının yığım hissəsi üzrə alınma-

mış vəsaitlər müvafiq icra hakimiyyəti orqanının 

büdcəsinin gəlirlərinə aid edilir.” [4] 

Qanunun qeyd olunan maddələrinin təhlilin-

dən belə nəticəyə gəlmək mümkündür ki, şəxsin 

istər sığortaolunan, istərsə də əmək pensiyasının 

yığım hissəsi təyin olunmamış əmək pensiyaçısı 

kateqoriyasında aid olduğu müddət ərzində fərdi 

hesabının yığım hissəsində toplanmış pensiya ka-

pitalından (və ya ən azından onun müəyyən his-

səsindən) öz sərəncamı ilə istədiyi qaydada və 

vaxtda istifadə etmək imkanına malik deyildir və 

bu vəsaitlərdən istifadə yalnız onun vəfatı halında 

varislərinə münasibətdə müəyyən edilmişdir. Fik-

rimizcə, bu hal sığortaolunanın həmin vəsaitlər-

dən bilavasitə özünün və sağlığında ikən istifadə 

edə bilmək imkanının əsassız olaraq məhdudlaş-

dırılmasıdır. Yuxarıda da qeyd olunduğu üzrə 

“Əmək pensiyaları haqqında” AR Qanuna dair 01 

iyul 2017-ci il tarixindən edilən dəyişikliklər nə-

ticəsində fərdi hesabın yığım hissəsinin könüllü 

sosial sığorta haqları hesabına formalaşdırılması 

müəyyən edilmiş, yəni sığortaolunana, özünün və 

(və ya) onun xeyrinə sığortaedənin əlavə sığorta 

haqqı ödəməsi hesabına yüksək məbləğdə pensi-

ya təminatı almaq imkanı verilmişdir. Başqa söz-

lə, bu vəsaitlər sosial həmrəylik prinsipi çərçivə-

sində yaşlı nəslin pensiya təminatının maddi ba-

zasının formalaşdırılması məqsədilə deyil, təyi-

natı etibarilə sığortaolunanın bilavasitə öz maddi 

mənafeyinin təminatına yönəlmişdir. Odur ki, 

Qanuna əsasən fərdi hesabın yığım hissəsində 

toplanan pensiya kapitalından faktiki olaraq sı-

ğortaolunanın özünün istifadə imkanları müəyyən 

edilmədən, sadəcə onun vəfatı halında varisləri-

nin həmin vəsaitlərdən yararlanması ilə bağlı hü-

quqi tənzimləmənin mövcudluğu sosial sığorta 

münasibətinin əsas subyekti olan sığortaolunana 

münasibətdə sosial baxımdan ədalətli sayıla bil-

məz. Bu baxımdan, hesab edirik ki, “Əmək pen-

siyaları haqqında” AR Qanunun 18.5-ci və 18.6-

cı maddələrinə əmək pensiyaçısı olmayan sığor-

taolunanın, eləcə də əmək pensiyasının yığım 

hissəsi təyin edilməmiş pensiyaçının fərdi hesa-

bının yığım hissəsindəki vəsaitlərdən öz sağlı-

ğında, habelə onun vəfat etməsi halında sərən-

cam verilməsi ilə bağlı ətraflı və sığortaolunanın 

maraq və mənafelərinin üstün tutulduğu hüquqi 

tənzimlənmənin müəyyən olunması olduqca va-

cibdir. 

Əmək pensiyasının yığım hissəsi və pensiya 

kapitalı ilə bağlı təkliflərlə yanaşı, AR Nazirlər 

Kabinetinin 1998-ci il 15 sentyabr tarixli 189 №-

li qərarı ilə təsdiq edilən “Məcburi dövlət sosial 

sığortası üzrə ödəmələrin və əmək qabiliyyətini 

müvəqqəti itirmiş işçilərə sığortaedənin vəsaiti 

hesabına ödənilən müavinətin hesablanması və 

ödənilməsi haqqında Əsasnamə”yə (sonradan 

“Əsasnamə”) uyğun olaraq əmək qabiliyyətinin 

müvəqqəti itirilməsi, hamiləlik və doğum, uşağın 

anadan olması, uşağa qulluq, ölüm, sanatoriya-

kurort müalicəsi ilə bağlı sığorta hadisələrinin 

baş verməsi zamanı sığorta təminatı şərtlərindən 

də bəhs etmək istərdik. 

Əsasnamə müvafiq sahədə olduqca mühüm 

tənzimləmə əhəmiyyətinə malik olmaqla yanaşı 

müəyyən çatışmazlıqları (uyğunsuzluqları) da eh-

tiva etməkdədir. 

Sığorta stajı ilə bağlı yuxarıda da göstərildiyi 

üzrə Əsasnaməyə görə müvafiq sığorta hadisələri 

zamanı təminat sığortaolunanın sosial sığorta sta-

jına əsaslanmaqla yalnız məcburi dövlət sosial sı-

ğortasına cəlb olunan şəxslərin sığorta ödəmələri-

ni almaq hüququna malik olması ilə müəyyən 

olunmaqdadır. Başqa sözlə, xeyrinə məcburi döv-

lət sosial sığorta fəaliyyəti həyata keçirilməyən 

şəxslərin (qanunvericiliklə müəyyən olunmuş 

hallar istisna olmaqla) sosial sığorta ödəmələrini 

(pensiya, müavinət) almaq hüququ istisna olunur. 

Odur ki, bu xüsusda, ilk növbədə, qeyd etmək is-

tədiyimiz məsələ Əsasnamənin 3-cü bəndinin 4-

cü abzasında təsbit olunmuş “əmək qabiliyyətinin 

müvəqqəti itirilməsinə, eləcə də hamiləliyə və do-

ğuma görə müavinət almaq hüququ üçün sığor-

taolunanın azı 6 aylıq sosial sığorta stajına malik 

olması” tələbidir[6]. Buna müvafiq olaraq isə sı-

ğortaolunanın altı aylıq minimal sosial sığorta 

stajına malik olmaması özülüyündə əmək qabi-

liyyətinin itirilməsinə görə müavinətin verilmə-

sindən imtina əsası olaraq təsbit edilmişdir [6, 

25-ci bənd]. 

AR Nazirlər Kabinetinin 10 fevral 2007-ci il 

tarixli 28 nömrəli qərarı ilə mövcud 6 aylıq sığor-

ta stajı tələbinin Əsasnaməyə daxil edilməsindək 

[7], Əsasnamənin 3-cü bəndində “məcburi dövlət 

sosial sığorta ödəmələri almaq hüququ sığortae-

dənlər (idarə, müəssisə, təşkilat və s.) və sığorta 

olunanlar tərəfindən məcburi dövlət sosial sığor-

ta haqlarının Azərbaycan Respublikası Dövlət 

Sosial Müdafiə Fondu orqanlarına ödənilməsi 

halında yarandığı” nəzərdə tutulmaqla sığortao-

lunanın istər əmək qabiliyyətinin itirilməsi, istər-

sə də hamiləlik və doğumla bağlı əmək qabiliy-

yətsizliyi dövrü üzrə müavinət ödənişinə hüququ-

nun yaranması üçün əvvəlcədən qazanılmış mü-

əyyən sığorta stajına malik olma tələbi mövcud 

deyildi. Ümumi olan isə ondan ibarətdir ki, Əsas-

namənin ilkin redaksiyasında olduğu kimi hazırki 

redaksiyasında da əmək qabiliyyətinin itirilməsi, 

hamiləlik və doğum kimi sığorta risklərinin baş 

verməsi halında müavinətlərin hesablanması və 

ödənilməsi sığortaolunan məcburi sosial sığorta-

ya cəlb edilən qazancına əsaslanmaqdadır. Belə 

olan təqdirdə, müavinət təyini üçün azı 6 aylıq sı-

ğorta stajı tələbinin sosial-hüquqi və ya məntiqi 

baxımdan əhəmiyyətini anlamaq mümkün deyil-

dir. Belə ki, təcrübi olaraq sığortaolunanın hətta 6 

aydan az müddətdə sığorta stajı (yəni, xeyrinə 

məcburi dövlət sosial sığorta haqqı ödənilən 

əmək və ya digər fəaliyyət dövrü olmuşdursa) ol-

sa belə, bu halda onun həmin dövr üzrə məcburi 

dövlət sosial sığorta haqqı hesablanan qazancına 

nisbətdə müavinət almaq hüququnun təmin edil-

məsi mümkündür və bu sosial sığorta qanunverici-

liyinin və onun forması kimi məcburi dövlət sosial 

sığortasının məqsəd və təyinatına zidd deyildir. 

Müqayisə üçün qeyd oluna bilər ki, Rusiya Fe-

derasiyasının “Əmək qabiliyyətinin müvəqqəti it-

tirilməsi və analıqla əlaqədar məcburi sosial sı-

ğorta haqqında”[17] 29 dekabr 2006-cı il tarixli 

Qanununun əmək qabiliyyətinin müvəqqəti itiril-

məsi 5-9-cu maddələri, eləcə də “Uşağı olan və-

təndaşlara dövlət müavinətləri haqqında”[18] Qa-

nunun 6-8-cı maddələri üzrə sığortaolunanların 

əmək qabiliyyətinin müvəqqəti itirilməsi zamanı 

icbari sosial sığorta ilə əhatə edilmiş olması müa-

vinət ödənişinin təyini üçün yetərli olub sığortao-

lunanın əvvəlcədən hər hansı müddətə sığorta 

stajının olması tələbi movcud deyildir. Eyni za-

manda, Qazaxıstan Respublikasının Sosial Mə-

cəlləsinin əmək qabiliyyətinin müvəqqəti itiril-

məsi məsələlərinin tənzimləndiyi 6-cı paraqrafına 

(180-182-ci maddələr) əsasən müavinət ödənişi-

nin təyini üçün şəxsin sığorta stajına malik olma-

sı kimi ön şərt nəzərdə tutulmamış, sadəcə müa-

vinətin məbləği şəxsin icbari sosial sığorta siste-

mində iştirak stajına görə müəyyən edilən əmsal-

lar əsasında hesablanmaqdadır. 

Beləliklə, fikrimizcə, Əsasnamənin mövcud 

redaksiyasında əmək qabiliyyətinin müvəqqəti 

itirilməsinə, eləcə də hamiləliyə və doğuma görə 

müavinət almaq üçün sığortaolunanın azı 6 aylıq 

sosial sığorta stajına malik olması tələbinin saxla-

nılması və bunun müavinət ödənişindən imtina 

əsası olaraq müəyyən edilməsi sosial sığortanın 

“sosial sığortanın işçilərə əmək qabiliyyətinin iti-

rildiyi hər bir halda təminat verməsi” prinsipinə 

uyğun deyildir və bu səbəbdən həmin tələbin 

ləğv edilməsi mühümdür. 

Toxunmaq istədiyimiz növbəti bir mühüm mə-

sələ Əsasnamənin 28-ci bəndinin 9-cü abzasına 

və 41-ci bəndinə əsasən, müvafiq olaraq,“sığor-

taolunanın müavinətin hesablanmasında istehsa-

latda bədbəxt hadisələr və peşə xəstəlikləri nəti-

cəsində peşə əmək qabiliyyətinin itirilməsi, hami-

ləliyə və doğuşa görə məzuniyyətdən başqa, qa-

lan bütün hallarda faktiki qazancın sığortalının 

iki aylıq vəzifə maaşı və ya ikiqat tarif dərəcəsi 

məbləğindən və buna müvafiq olaraq müavinətin 

aylıq məbləğinin də sığortalının iki aylıq vəzifə 

maaşı və ya ikiqat tarif dərəcəsi məbləğindən ar-

tıq olmaması məhdudiyyəti; eləcə də işçinin həm 

əsas, həm də əlavə iş yeri olması halında müavi-

nətin məbləğinin əsas iş yerində müəyyən olun-

muş tarif maaşının (stavkanın) ikiqat məbləğin-

dən artıq olmaması” [6] tələbi ilə bağlıdır. 

Qeyd olunmalıdır ki, “Sosial sığorta haqqın-

da” AR Qanunun 6-cı maddəsi və Əsasnamənin 

3-cü bəndinə əsasən əmək qabiliyyətinin müvəq-

qəti itirilməsinə görə müavinət və hamiləliyə və 

doğuma görə müavinətin aylıq maksimal həddi-

nin “Əmək pensiyaları haqqında” Azərbaycan 

Respublikası Qanununun 6-1-ci maddəsinə uy-

ğun olaraq əmək pensiyasının minimum məbləği-

nin 25 mislindən (2023-cü il fevralın 1-dən bu 

məbləğ 7000 AZN (280 AZN*25 misli) təşkil 

edir) artıq ola bilməməsi kimi bir hüquqi məhdu-

diyyət artıq mövcuddur. Odur ki, sığortaolunana 

hesablanan müavinətin aylıq (və ya müvafiq ola-

raq müavinətin hesablandığı ay üzrə gündəlik) 

məbləğinə münasibətdə hüquqi məhdudiyyət 

(tənzimləmə) artıq müəyyən edilmişdir. Odur ki, 

işçinin məcburi dövlət sosial sığortasına cəlb edi-

lən faktiki aylıq qazancının onun vəzifə (tarif) 

maaşının ikiqat məbləğindən çox olması halında 

belə, müavinətin icazə verilən aylıq maksimal 

həddi olaraq “minimum əmək pensiyasının 25 

misli” məhdudiyyəti öz hüquqi əhəmiyyətini itir-

mədiyi halda, qeyd olunan “ikiqat vəzifə (tarif) 

maaşı” məhdudiyyətinin əlavə olaraq müəyyən 

edilməsinin təcrübi olaraq sığortaolunanın mara-

ğına zidd olması halı mümkündür. Çünki, işçinin 

aylıq faktiki qazancına onun vəzifə (tarif) maa-

şından əlavə məbləğlərin (məsələn, işçiyə müva-

fiq ayda (aylarda) mükafat, əlavə, əlavə işə görə 

ödəniş və s. əmək fəaliyyəti ilə bağlı ödənişlər) 

nəzərə alınmaması, yaxud işçinin həm əsas, həm 

də əlavə iş yeri olması halında, faktiki qazancının 

əsas iş yeri üzrə ikiqat vəzifə (tarif) maaşından 

çox olmasına icazə verilməməsi, nəticə etibarilə, 

müavinətin faktiki qazanca əsasən hesablanmış 

aylıq (və ya bir iş gününə düşən orta gündəlik) 

məbləği ilə Əsasnamə üzrə icazə verilən “mini-

mum əmək pensiyasının 25 misli”nə əsaslanan 

maksimal aylıq (və ya bir iş gününə düşən orta 

gündəlik) məbləği arasındakı intervalda sığortao-

lunanın daha az müavinət ödənişi almasına gəti-

rib çıxara bilər. 

Məsələnin daha aydın şəkildə başa düşülməsi 

üçün aşağıdakı misallara müraciət edə bilərik. 

Hesab etsək ki, sığortaolunanın aylıq vəzifə 

maaşı 1500 AZN-dir və əmək qabiliyyətinin itiril-

diyi 2023-cü ilin oktyabr ayından əvvəlki 12 aylıq 

dövrdə məcburi sosial sığortaya cəlb edilən ümu-

mi faktiki qazancı 40000 AZN təşkil etmişdir, bu 

halda orta hesabla əvvəlki 12 aylıq dövrün hər 

ayına 3333 AZN qazanc məbləği düşməkdədir. 

Lakin, ikiqat vəzifə (tarif) maaşı məhdudiyyətinin 

olması səbəbindən 12 aylıq dövr üzrə aylıq ola-

raq maksimum 3000 AZN-dən artıq məbləğin he-

sablama məqsədilə götürməsinə icazə verilmir ki, 

bu da nəticədə hesablanan orta gündəlik qazan-

cın və sonda isə müavinətin yekun məbləğinin 

azalması ilə nəticələnəcəkdir. 

Öz növbəsində, Əsasnamənin 41-ci bəndi ilə 

müəyyən edilən məhdudiyyətə münasibətdə, mə-

sələn, işçinin əsas iş yeri üzrə 1000 AZN və əlavə 

iş yeri üzrə 1100 AZN vəzifə maaşı olarsa, bu 

halda, əsas iş yeri üzrə vəzifə maaşının ikiqat 

məbləğindən, yəni 2000 AZN-dən artıq olmayan 

məbləğin hesablama məqsədilə götürülməsi tələb 

edildiyindən orta gündəlik qazanc məbləği və nə-

ticə etibarilə, müavinətin yekun məbləği azalmış 

olacaqdır. 

Beləliklə, müavinətin hesablanması üzrə fakti-

ki qazanca, eləcə də müavinətin aylıq məbləğinə 

münasibətdə əlavə olaraq “ikiqat vəzifə (tarif) 

maaşı” məhdudiyyətinin müəyyən olunmasının 

sığortaolunanların mənafeləri baxımından ədalət-

li hesab edilə bilməz. Odur ki, yuxarıda qeyd olu-

nanlara əsasən, hesab edirik ki, Əsasnamənin 28-

ci bəndinin 9-cu abzasına və 41-ci bəndinə əsa-

sən müəyyən edilən məhdudiyyətlər sığortaolu-

nanların icbari sosial sığorta ödənişinə olan hü-

quqlarını əsassız olaraq təkrarən məhdudlaşdırdı-

ğı və bu baxımdan icbari sosial sığortanın məq-

səd və mahiyyətinə uyğun olmaması səbəbindən 

ləğv edilməlidir. 

Əsasnamə ilə əlaqədar son olaraq vurğulamaq 

istərdik ki, AR Nazirlər Kabinetinin 19 avqust 

2022-ci il tarixli № 320 saylı qərarı ilə Əsasna-

mənin 28-ci bəndinin 4-cü abzasına edilən dəyi-

şikliklə müavinətin məbləğinin müəyyən edilmə-

si üçün orta gündəlik qazancın hesablanması za-

manı əvvəlki 12 aylıq dövr üzrə iş günlərinin sa-

yından “əmək qabiliyyətinin müvəqqəti itirildiyi 

dövr, hamiləliyə və doğuma görə verilən məzu-

niyyət dövrü, uşağın 3 yaşına çatanadək ona qul-

luq edilməsinə görə verilən məzuniyyət dövrünə 

düşən iş günlərinin çıxılması” tələbləri saxlanıl-

dığı halda, “məcburi dövlət sosial sığorta haqqı 

hesablanmayan digər dövrlər” tələbi ləğv edil-

mişdir. İndiki vəziyyətdə, bu dəyişiklik nəzəri 

olaraq ona imkan verir ki, sığortaolunanın hesab-

lama məqsədilə götürülən əvvəlki 12 aylıq dövr-

dəki faktiki qazancı həmin dövrdə baş verən 

məcburi dövlət sosial sığorta haqqı hesablanma-

yan iş günləri də daxil olmaqla ümumi iş günləri-

nin sayına bölünsün, hansı ki, bu da öz növbəsin-

də orta gündəlik qazancın məbləğinin azalmasına 

səbəb olacaqdır. 

Odur ki, hesab edirik ki, təcrübi olaraq müba-

hisəli vəziyyətin yaranmaması baxımından orta 

gündəlik qazancın hesablanması zamanı əvvəlki 

12 aylıq dövr üzrə iş günlərinin sayından “məc-

buri dövlət sosial sığorta haqqı hesablanmayan 

digər dövrlərin” çıxarılmalı olması tələbi Əsas-

namənin 28-ci bəndinin 4-cü abzasına yenidən 

düzəliş edilməklə bərpa olunmalıdır. 

Beləliklə, hazırki məqalə çərçivəsində mövcud 

sosial sığorta qanunvericiliyi ilə nəzrədə tutulan 

məcburi dövlət sosial sığortası və onun əhatə et-

diyi sığorta hadisələri üzrə təminat şərtləri ilə 

bağlı nöqsanlı hesab etdiyimiz müəyyən məsələ-

lər barədə danışıldı. Odur ki, mövcud çatışmazlıq 

və qeyri-müəyyənliklərin aradan qaldırılması ilə 

bağlı etdiyimiz təkliflərin qanunvericilin təkmil-

ləşdirilməsi məqsədilə ediləcək növbəti qanunve-

ricilik dəyişikləri zamanı nəzərə alınacağına 

ümid edirik. 

